
NOVOSTINOVOSTI

U subotu 13. aprila, U Velikoj Sali ASA Prevent 
grupacije, održan je redovni mjesečni sastanak 
studenata stipendista koji svakoga mjeseca iz raznih 
dijelova Bosne i Hercegovine pristižu u sjedište 
Fondacije Hastor kako bi upoznali kolege iz drugih 
gradova, razmijenili iskustva i saznali korisne 
informacije. 

Ipak, aprilska mjesečna druženja oduvijek su bila 
posebna iz razloga što u ovo doba godine slavimo 
postojanje naše Fondacije. Naime, prije tačno trinaest 
godina, u aprilu 2006. godine, podignuti su formalno-
pravno temelji Fondaciji Hastor s ciljem unapređenja 
bosanskohercegovačkog društva putem intenzivnog 
rada s mladim ljudima i to prije svega na njihovom 
ličnom i profesionalnom unapređenju.

Kroz trinaest godina kontinuiranog rada, Fondacija 
Hastor evoluirala je u vodeću fondaciju u Bosni 
i  Hercegovini sa najvećim brojem stipendista. 
Naročito smo ponosni istaknuti brojku od 1976 
trenutnih stipendista, a svakako očekujemo da će 
ovaj broj sa sljedećom školskom godinom biti i veći. 
Važnu komponentu Fondacije Hastor čine i njeni 
alumni stipendisti koji danas važe za uspješne mlade 
ljude i stručnjake u svojim područjima djelovanja.  
Njena jedinstvena misija, praćena dugogodišnjim 
naporima i snažnom željom za unapređenjem 
bosanskohercegovačkog društva, oblikovala je 
Fondaciju Hastor u jednu od najprepoznatljivijih 
fondacija ove vrste. 

Kroz proteklih 13 godina Fondacija je podržala preko 
3000 mladih u cijeloj BiH i pomogla im da postanu 
uspješni i odgovorni građani, kako na lokalnom, tako 
i na globalnom nivou.

Ovomjesečni sastanak studenata stipendista bio 
je po mnogo čemu drugačiji. U Velikoj sali ASA 
Prevent grupacije vladalo je svečano raspoloženje, 
a administrativni tim Fondacije odlučio je da ovo 
druženje ogranizuje drugačije u odnosu na druge 
mjesečne sastanke i na taj način prisutnim studentima 
priredi nezaboravne trenutke i uspomene. 

Aprilski sastanak otvorio je direktor Fondacije, Seid 
Fijuljanin, koji je u svom obraćanju istaknuo vrijednosti 
Fondacije i važnost ovakvih druženja. Studentima je 
poručio da mjesečne sastanke posmatraju kao priliku 
za umrežavanje sa sjajnim mladim ljudima koji su 
dijelom Fondacije, te ukazao na važnost međusobne 
razmjene kontakata, iskustava i stavova.

Trinaesta godišnjica Fondacije bila je sjajna prilika da 
se zvanično predstavi i unaprijeđena verzija aplikacije 
Fondacije Hastor pod nazivom Moja Fondacija Hastor, 
koja je zamišljena kao platforma čiji je primarni cilj 
olakšati rad i komunikaciju administrativnog tima, 
mreže volontera, ali i tima supervizora. 

Aplikaciju je predstavio bivši stipendista Sanel Delić, 
vođa tima stipendista Fondacije koji su neumorno 
radili na razvijanju ove aplikacije. Sama ideja o 

OBILJEŽENA TRINAESTA GODIŠNJICA 
USPJEŠNOG DJELOVANJA FONDACIJE 
HASTOR, PREDSTAVLJENA I NOVA VERZIJA 
APLIKACIJE FONDACIJE

aplikaciji rodila se još 2016. godine kada je okupljen 
prvi tim stipendista koji su započeli s radom na 
realizaciji ove ideje. Kroz protekle tri godine 
aplikacija je usavršavana kako bi u proteklu subotu 
bila predstavljena i njena konačna verzija. 

Važno je napomenuti da je aplikacija Moja Fondacija 
Hastor isključivo ideja i produkt kontinuiranog rada 
stipendista Fondacije Hastor koji ovu platformu 
ostavljaju u naslijeđe Fondaciji i svim njenim 
trenutnim i budućim stipendistima. 

Za sve nas u Fondaciji ovo je bio veliki dan jer će se u 
budućnosti cjelokupni rad Fondacije odvijati upravo 
putem ove platforme. Tako je Fondacija Hastor za 
svoju trinaestu godišnjicu rada dobila i svoju vlastitu 
aplikaciju čime smo još jedanput dokazali zašto smo 
vodeća fondacija u Bosni i Hercegovini.

Nezaobilazan dio svakog mjesečnog druženja bilo je i 
obraćanje učitelja Rame koji je stipendistima poručio 
da u svakom trenutku čuvaju svoju reputaciju ali 
reputaciju Fondacije Hastor, da pomažu onima 
kojima je pomoć potrebna, da se kroz putanju života 
kreću pravom stranom te da nikada ne zaborave 
odakle su ponikli.

Nakon formalnog dijela i obraćanja učitelja Rame 
i direktora Fijuljanina, za sve studente priređena 
je prigodna zakuska, desert i osvježenje, a dobrog 
raspoloženja nije manjkalo!

Džulisa Otuzbir



„MOJA FONDACIJA HASTOR“

NOVOSTI

Činjenicu da je vodeća fondacija ovakve vrste kako u 
BiH, tako i u okviru cijelog regiona, Fondacija Hastor 
je ponovno potvrdila, predstavivši unaprijeđenu 
verziju aplikacije „Moja Fondacija Hastor“. 
Simbolično, baš u vrijeme proslave trinaeste 
godišnjice njene konzistentnosti, opstojnosti i 
progresa, aplikacija je zvanično predstavljena kao 
poklon njenim stipendistima. 

„Moja Fondacija Hastor“ koncipirana je prevashodno 
kao svojevrsna platforma koja će biti u funkciji 
poveznice adiministrativnog tima i stipendista 
volontera. Njena elementarna svrha očituje se u 
olakšavanju međusobne komunikacije, ali i samog 
volonterizma, kao primarne odrednice na kojoj 
je i zasnovana baza djelovanja Fondacije Hastor. 
Posljedično, zahvaljujući upravo ovoj aplikaciji, 
administrativni tim, mreža volontera, kao i sam 
tim supervizora bit će u neposrednoj interakciji bez 
eventualnih posrednika u okviru tog procesa, što 
će u mnogome olakšati i ubrzati proces evidencije 
volonterskih sati i redovnih aktivnosti stipendista. 
Osim toga, važno je napomenuti i da platforma 
omogućava praćenje volonterskih sastanaka 
stipendista širom BiH posredstvom video poziva i 
opcije „Monitoring“ koja je sastavnim dijelom ove 
platforme. 

Platforma „Moja Fondacija Hastor“ nudi i posebnu 
opciju koja je u svojstvu poveznice između svih 
stipendista, što implicira i činjenicu da je primarni 
cilj ove značajke ustvari osnaživanje unutarnjih veza 
unutar Fondacije. Naime, aplikacija nudi opciju gdje 

svaki korisnik može pronaći kontakt informacije 
drugih stipendista, kako studenata, tako i učenika 
osnovnih i srednjih škola i alumnija.

Aplikaciju je zvanično predstavio Sanel Delić, bivši 
stipendista Fondacije, na aprilskom mjesečnom 
druženju studenata stipendista posvećenom upravo 
trinaestoj godišnjici rada Fondacije. Sanel je vođa tima 
stipendista koji su neumorno i konzistentno radili na 
osmišljavanju, razvijanju, te na kraju i predstavljanju 
unaprijeđene aplikacije „Moja Fondacija Hastor“. 
Početna ideja o razvijanju jedne ovakve aplikacije, 
koja će modernizovati i unaprijediti aktivnosti 
stipendista Fondacije, rodila se 2016. godine, kada 
je i formiran prvi tim stipendista koji su postepeno 
počeli s njenom realizacijom. Tokom prethodne tri 
godine aplikacija je kontinuirano usavršavana, kako 
bi baš na trinaestoj godišnji Fondacije bila ponosno 
predstavljena i plasirana njena finalna verzija. 

Shodno prethodnom rečenom, čini se važnim istaći 
i činjenicu da ova aplikacija predstavlja isključivo 
rezultat i svojevrsni plod prevashodno želje, zamisli 
i rada samih stipendista koji su na ovaj način i sami 
željeli dati permanentni doprinos radu Fondacije. 
Pomenuta platforma će svakako biti ostavljena u 
naslijeđe svim trenutnim i budućim stipendistima 
koji će je koristiti u svrhu provođenja i evidencije 
svojih aktivnosti i volonterskog djelovanja, a 
cjelokupni budući rad Fondacije odvijat će se 
u značajnoj mjeri olakšano upravo zahvaljujući 
konceptu ove aplikacije. 

Amina Vatreš

NIJAZ HASTOR DOBITNIK 
ZAHVALNICE SBF-A

U sklopu desete investicijske konferencije 
Sarajevo Bussines Foruma 2019 (SBF), održana je 
dodjela jubilarnih priznanja istaknutim ličnostima, 
preduzetnicima koji su u proteklih deset godina dali 
značajan doprinos održivom i uspješnom poslovanju, 
razvoju, te u konačnici i samoj promociji SBF-a. 

Naime, Bosna Bank International (BBI), u saradnji 
sa svojim dioničarima (Islamska razvojna banka, 
Dubai islamska banka i Abu Dhabi islamska banka) 
i drugim međunarodnim partnerima, u svojstvu je 
organizatora godišnje Međunarodne konferencije 
o poslovanju i investicijama - Sarajevo Business 
Forum. Konferencija, pozicionirana kao jedan od 
najznačajnijih poslovnih i investicionih događaja 
za Jugoistočnu Evropu, prvobitno je organizovana 
2010. godine i od tada se održava svake godine. 
SBF povezuje institucionalne i privatne investitore 
i poslovne ljude iz cijelog svijeta s privrednicima 
i vlasnicima projekata iz Bosne i Hercegovine, 
Albanije, Hrvatske, Sjeverne Makedonije, Crne 
Gore, Srbije i Slovenije. Predstavlja platformu za 
poslovno umrežavanje i istraživanje mogućnosti 
investiranja i poslovanja u regiji Jugoistočne Evrope 
s prevashodnim ciljem da podstakne i unaprijedi 
njen ekonomski razvoj. 

Posebno priznanje u okviru prethodno spomenute 
desete investicijske konferencije uručeno je i 
vlasniku ASA Prevent grupacije i osnivaču Fondacije 
Hastor, Nijazu Hastoru, koji je istovremeno i 

jedan od najuspješnijih preduzetnika u Evropi. 
Iskazavši posebnu zahvalnost za lična konzistentna 
zalaganja pojedinih učesnika, orijentirana u pravcu 
podizanja značaja Sarajevo Bussines Foruma, Amer 
Bukvić, direktor Bosna Bank Internationala (BBI) i 
Ousamma Abdel Rahman Kaissi, generalni direktor 
Islamske korporacije za osiguranje investicija i 
izvoza pri Islamskoj razvojnoj baci (IsDB), dodijelili 
su pomenuta priznanja. 

Filantropija, dostojanstvo, pravičnost, te 
nesebičnost kao karakterne crte ličnosti gospodina 
Nijaza Hastora neposredno su prenesene i na 
svojevrstan način utkane i na planu njegovog 
poslovanja i djelovanja u različitim društvenim 
sferama, a njegovi dosadašnji projekti i poslovni 
poduhvati dokaz su upravo tome da se sve ideje 
mogu vrlo uspješno realizirati ukoliko počivaju na 
ovako čvrstim i moralnim temeljima. Temeljima na 
kojima će se vršiti izgradnja jedne produktivnije, 
kvalitetnije i u mnogome prosperitetnije zajednice, 
ali i budućnosti ovih prostora uopće, gdje će 
uspješni, samosvjesni i odgovorni građani voditi 
glavnu riječ. Pored već spomenutog kontinuiranog 
doprinosa obrazovanju mladih ljudi, Nijaz Hastor je 
i preduzetnik koji nesebično ulaže i u mnoge druge 
segmente bosanskohercegovačkog društvenog 
sistema kakvi su: ekonomija, sport, umjetnost i 
kultura o čemu svjedoče njegova mnogobrojna 
dosadašnja priznanja i zahvalnice. 

Amina Vatreš



SREBRENA MEDALJA 
NA EVROPSKOM 
TAKMICENJU IZ 
POZNAVANJA 
LATINSKOG 
JEZIKA I RIMSKE 
KULTURE ZA 
AMARA VELAGICA

Amar Velagić je učenik trećeg razreda Mješovite 
srednje škole „Bugojno“, smjer Opća gimnazija. 
Trenutno živi u Bugojnu. U školi je posebna 
interesovanja iskazao prema latinskom jeziku koji 
nakon završene srednje škole planira i studirati. 

Na evropskom takmičenju iz poznavanja latinskog 
jezika i rimske civilizacije i kulture, koje se provodi u 
preko 20 država, osvojio je srebrenu medalju. Kada je 
riječ o drugim značajnim takmičenjima, ističe drugo 
mjesto iz oblasti fizike i prvo mjesto iz poznavanja 
latinskog jezika. Za učešće, realizaciju i organizaciju 
svih školskih aktivnosti dobio je posebno priznanje 
škole. 

U slobodno vrijeme se bavi pisanjem poezije i 
glumom. „Gluma i poezija su posebne sfere života. 
Jedan čudan, imaginaran svijet u kome osoba može 
reći sve ono što ne može na neki stvari, živi način. 
Umjetnost je inspiracija života. Umjetnost stvara 
posebne melodije koje teže ulaze u uho današnjem 
svijetu.“ Da voli poeziju, govori i činjenica da trenutno 
priprema dvije knjige: zbirku svojih pjesama i zbirku 
pjesama mladih autora iz cijele države. Presudan 
razlog  da se odluči kreiarti i realizirati takav 
projekat, bila je činjenica da pojedinci osporavaju 
mišljenje mladih, te naš stipendista na ovaj način 
nastoji povezati mlade u našoj državi u kojoj je cilj 
razdvajanje. 

Na društvenoj mreži Facebook vodi stranicu pod 
nazivom „Carpe diem“, kroz koju promoviše sadržaj 
umjetnosti i kulture, a svakog jutra objavljuje latinsku 
izreku s prijevodom, a uvečer poeziju svjetskih 
pjesnika. Na taj način želi suzbiti sve negativno što 
svakodnevno objavljuju razni portali.

Pozorištem se bavi dvije godine, a predstava 
„Reevolucija“, koju su izveli kao ansambl, donijela im 
je brojne nagrade na festivalima u Trebinju i Jagodini. 
Kroz pozorište, redovno učestvuje na radionicama 
kroz koje se promoviraju mir i tolerancija među 
mladima. Takve radionice su dosad održane u Banjoj 
Luci, Trebinju i Žepču, a sljedeća bi trebalo da se 
održi u Višegradu.

Kroz školske aktivnosti se vodi Festival dramskih 
minijatura, gdje je ideju i režiju radio Amar, a 
minijatura je nagrađena za upotrebu različitih 
trehnika i sredstava, jer je radio upotrebu sjenki 
u teatru. Također, kroz školske aktivnosti bavi 
se primijenjenom informatikom, izradom raznih 
prezentacija, kvizova za nastavu, kreativnih časova 
jer smatra da su u današnje vrijeme potrebni novi 
načini rada u nastavi. 

Razim Medinić 

NOVOSTI

FERID OMIĆ
 (Međunarodna škola, Zenica)

1. mjesto na kantonalnom takmičenju iz matematike
10. mjesto na federalnom takmičenju iz matetematike

1.

NEKI OD USPJEHA STIPENDISTA FH NA TAKMIČENJIMA

IRMA LIPOVAC 
(Druga gimnazija, Mostar) 

4. mjesto na kantonalnom takmičenju iz matematike
1. mjesto na školskom takmičenju iz turskog jezika      
3. mjesto na školskom takmičenju iz fizike
3. mjesto na školskom takmičenju iz hemije

2.

INELA HODŽIĆ 
 (Mješovita srednja škola, Travnik)  

Treće mjesto na školskom takmičenju 
iz hemije

3.

AMAR VELAGIĆ 
(Mješovita srednja škola, Bugojno)

srebrena medalja na evropskom takmičenju iz 
poznavanja latinskog jezika i rimske civilizacije i 
kulture

4.



NEKI OD USPJEHA STIPENDISTA FH NA TAKMIČENJIMA

ELMEDINA BEGIĆ, AMILA KONJIĆ 
I AMRA FORIĆ
 (Mješovita srednja škola Čelić, Čelić) 

Druga nagrada na međunarodnom festivalu poezije i 
priča za osnovce, srednjoškolce i mlade do 30 godina

5.

ARMIN CETIN  
(OŠ Prva osnovna, Bugojno) 

Drugo mjesto borbe na državnom prvenstvu 
za djecu održanom u Banja Luci 

7.

NEJLA GRAHO 
(Gimnazija Konjic, Konjic) 

3. mjesto na Federalnom takmičenju za 
seniore u karateu, u kategorji -55 kg

8.

LEJLA FIJULJANIN 
(Pravni fakultet Univerziteta u Sarajevu)

1. mjesto u Prvoj ligi Federacije BiH u 
ženskoj odbojci

9.

ABDULMELIK KEVRIĆ  
(Gazi Husrev-begova medresa, Sarajevo)

Osvojena nagrada na takmičenju Spelling Bee koje 
organizuje Američka ambasada u BiH

10.

LAMIJA NEZIROVIĆ
(Gazi Husrev-begova medresa, Sarajevo)

1. mjesto na školskom takmičenju iz historije i 
povijesti Islama

11.

ALMINA ŠABANOVIĆ  
(Gazi Husrev-begova medresa, Sarajevo) 

2. mjesto za napisani literarni rad povodom dana 
Isaka Samokovlije

12.

AMINA OKANOVIĆ  
(Druga gimnazija, Zenica) 

Prvo mjesto na ekipnom takmičenju u prvoj pomoći 
koje je organizovao Crveni Križ Grada Zenice

6.



Citat je izreka ili komad teksta doslovno prenesen iz drugog 
spisa. Tako kaže definicija, ali jednostavnije - citat je ono 
po čemu se pamti neka knjiga. Stoga, u ovomjesečnom 
izdanju Newslettera donosim neke od najljepših 
citata po kojima mnogi pamte književna djela. 
Dakako, teško je bilo odabrati najboljih 
deset, pa recimo da je ovo tek djelić onoga 
što smatram vrhunskim odlomcima iz 
književnih djela.

1. 
“Nijedan čovjek nije otok, sasvim sam za sebe; 
svaki je čovjek dio kontinenta, dio Zemlje; ako 
More odnese grudu zemlje – Evrope je manje, 
kao da je odnijelo kakav rt, posjed tvog prijatelja 
ili tvoj vlastiti, smrt svakog čovjeka smanjuje 
mene, jer sam obuhvaćen u čovječanstvu. I zato 
nikad ne pitaj kome zvono zvoni. Tebi zvoni. 

Ernest Hemingway, “Kome zvono zvoni”

„Izgubiti sebe je najopasnije, pokušavala me 
podučiti kad sam bila mlađa. Izgubiš li nešto 
drugo, to možeš uvijek nanovo osvojiti – ali ako 
izgubiš sebe, ko će te ići tražiti? Dok su druge 
majke upozoravale svoje kćeri na silovatelje, 
neželjene trudnoće i spolne bolesti, ona je mene 
uvijek upozoravala da ne izgubim sebe zbog 
nekoga.” 

Anne Swärd, “Do posljednjeg daha”

2. 

3. 
“Ja sam takav. Ili zaboravim odmah ili ne 
zaboravim nikad.”

Samuel Beckett, “Čekujući Godoa”

“Koliko bi čovjek očiju trebao imati da opazi sreću 
koja ga okružuje?” 

William Shakespeare

5. 

“Mogu li riječi opisati miris i ukus proleća?” 
Neltje Blanchan

4. 

6. 
“Ovo je moja tajna: Vrlo je jednostavno, oči su 
slijepe. Treba tražiti srcem.”

Antoine de Saint Exupery, “Mali princ”

DESET NAJLJEPŠIH KNJIŽEVNIH CITATA

FH UČIONICA

Hamletov monolog: ˝Biti ili ne biti – to je pitanje. 
/ Je l’ dičnije za ljudski um sve praćke / I strelice 
silovite sudbine / Podnositi il’ zgrabit’ oružje, / 
Oduprijet’ se i moru jada kraj / Učinit? Umrijet- 
usnut, ništa više! / I usnuvši dokončat’ srca bol 
/ I prirodnih još tisuć` potresa. / Što baština su 
tijelu – to je kraj, / Da živo ga poželiš! Umrijeti 
/ - I usnut – usnut – pa i snivat možda! / Da – 
to je smetnja sva. Jer snovi, što / U smrtnom 
tome snu nas mogu snaći / Zemaljske ako muke 
stresemo, / Da – to je što nam ruku ustavlja / I 
to je razlog što je nevolja / Dugovječna. Jer ko bi 
inače / Podnosit htio svijeta bičeve / I poruge i 
silu tlačitelja / I rug i podsmijeh ljudi oholih / I 
bol što kini ljubav prezrenu / I tromost pravde, 
naprasitost vlasti / I krivdu što je tiha zasluga / 
Od nevrijednika trpi – kada može / I samim šilom 
račun svoj da smiri? / I ko bi tovar nosio u znoju 
/ I stenjao pod teretom života / Kad ne bi volju 
mutio nam strah / Od nečeg poslije smrti, neka 
zemlja / Neotkrivena, kojoj ni jedan / S granica 
se putnik ne vraća, / Te volimo podnosit sva ta 
zla / No pobjeći u nepoznata. Tako / Razmišljanje 
nas čini kukavcima, / Te srčanosti boja prirodna 
/ Izblijedi sva od pustog mozganja, / A važne i 
goleme zamisli / Iz toka svoga zato izlaze / I gube 
ime djela.“ 

William Shakespeare

“O dođi, noći, dođi, blaga, mila i čarna noći, daj 
mi mog Romea / A kada umre, raskomadaj ga na 
nebrojene sitne zvjezdice, što tako će uresit lice 
nebu, te sav će svijet u tebe se zaljubit i neće više 
sjajno sunce častit.”

William Shakespeare, “Romeo i Julija”

8. 

9. 

10. 

„Kada uvečer usnimo, mi se zapravo svi 
pretvaramo u glumce i odlazimo uvek na drugu 
pozornicu da odigramo svoju ulogu. A danju, 
na javi tu ulogu učimo. Ponekad, ne naučimo je 
kako valja i onda ne smemo da se na pozornici 
pojavimo i krijemo se iza drugih glumaca koji 
bolje znaju svoje reči i korake za taj put. A ti, ti si 
onaj koji dolazi u dvoranu da vidi našu  predstavu, 
a ne da glumi. Neka tvoje oko padne na mene u 
času kada budem dobro uvežbana, jer niko nije 
svih sedam dana u nedelji ni mudar ni lep.”

Milorad Pavić, “Hazarski rečnik”

“Nije čovjek ono što misli, već ono što čini.”
Meša Selimović 

 Razim Medinić

7. 

Godine 1997. dogodio se interesantan događaj u 
Osnovnoj školi „Zahid Baručija“ u Vogošći. Direktor 
škole Sefer Mrkulić, bibliotekar Rašid Ramović i 
ja smo razgledali eksterijer škole, kada se začuo 
jak udar i zveket stakla; pogled nam je privukla 
sjena koja se pojavila na stropskom prozoru škole. 
Gladni, a možda i obijesni kobac je u potrazi za 
hranom ili u želji za isticanjem svoje snage nad 
slabijim od sebe pojurio goluba. Smrtonosni krik i 
smrtno zastrašujući šum kopčevih krila natjerali su 
goluba da bježi. U nastojanju da sačuva glavu, golub 
je uzletio što je brže mogao, ne ramišljajući kako, 
ni kuda. U bezglavom bijegu, krila su ga ponijela 
ka školi. Kobac mu se naglo približavao, osjetivši 
veliku korist od plijena koji mu je već skoro bio na 
dohvat kljuna i kandži. Strah od agresora zaslijepila 
je goluba i u letu je udario o staklo prozora, te ga 
razbio svojim tijelom i uletio u hodnik škole, gdje je 
po smiraju razbacanih komada stakla još jedanput 
pobjednosno otvorio oko i mirno spustio glavu na 
beton ispred nas. 

Kobac, zaslijepljen pohlepom, nije ni primijetio 
da mora udariti u nerazbijeni i dobro pričvršćeni 
dio stakla. Vrh stakla je probio kožu i meso u 

samim rašljama jadca. Gubeći snagu, pokušavao je 
zamahnuti krilima koja su već otkazala. Kandžom 
desne noge se odgurnuo od stakla, okrvarivši nogu 
skinuo je rasporeni trup. Posljednjom snagom 
se odbacio od oluka, uzalud pokušavajući da se 
zadrži između zida i oluka. Lepršajući krilima bez 
snage, kačio se kandžama uzalud, padao je sve 
niže. Klepet krila privukao je pažnju mačka koji se 
u nekoliko skokova našao pored istog oluka. Kobac 
se uspio zakačiti za posljednji držač oluka, a crijeva 
su mu ispala kroz rasporeni trbuh i spustila se 
dvadesetak centimetara niže. Mačak je iskoristio 
svoj zalet i napravio skok i već su se kopčeva 
crijeva našla u mačkovim ustima. Kobac je kričao, 
a mačak se sladio njegovim crijevima, zadovoljno 
mljackajući i puštajući prijeteće glasove. Sudbina je 
htjela da stradaju i žrtva i agresor. Direktor škole 
naredi dvojici učenika da uzmu alat od domara 
Muhameda Lipe i u parku ispod škole, ispod jedne 
ruže, zakopaju uginulog goluba. 

Ne zamjeri mi, golube, možda bih te u priči i spasio 
da nisam preživio agresiju u kojoj sam izgubio 
mnogo dragih ličnosti. 

Ramo Hastor

IZ UCITELJEVE 
RIZNICE 
MUDROSTI: 
„GOLUB“

UČITELJEV KUTAK

Amra
Imamović-Golić

Fondacija Hastor se uistinu može pohvaliti velikim 
brojem stipendista koji ostvaruju zapažene rezultate 
na polju obrazovanja i nauke. Međutim, pored 
toga, tim Fondacije čine mladi ljudi koji doprinose 
radu Fondacije, unapređujući ga svojim znanjem i 
vještinama, ali i svojom posvećenošću volonterskom 
radu u okviru Fondacije. Amra Golić je jedna od 
stipendistkinja koja se redovno ističe svojim radom 
i velikim brojem ostvarenih volonterskih sati, te 
shodno tome u aprilu potpuno zasluženo nosi titulu 
stipendistkinje mjeseca Fondacije Hastor. 

Amra je rođena u Hadžićima, gdje je odličnim 
uspjehom završila osnovnu školu. Potom je upisala 
Srednju ekonomsku školu u Sarajevu i tada se 
javilo interesovanje za ekonomske nauke. Po 
završetku srednje škole, školovanje je nastavila na 
Ekonomskom fakultetu Univerziteta u Sarajevu, gdje 
je i diplomirala. Trenutno pohađa master studije 
na odsjeku Ekonomija, smjer Makrofinansijski 
menadžment i radi na master tezi iz oblasti 
finansiranja lokalnih zajednica. Tokom studija, Amra 
je učestvovala na različitim stručnim konferencijama 
i radionicama. 

Stipendistkinjom Fondacije Hastor je postala 
u sedmom razredu osnovne škole, prije punih 
jedanaest godina. 

„Mogu slobodno reći da je Fondacija Hastor uz mene 
veći dio moga života. Teško je opisati značaj koji za 
mene imaju svi ljudi koje sam upoznala u Fondaciji, 
radionice na kojima sam mnogo naučila, šanse koje 
sam dobijala za rad i dokazivanje. Mnogo sam kroz 
volonterski rad naučila o sebi, o drugim ljudima, 
okolini koja nas okružuje. Međutim, najznačajnija 
stvar koju sam naučila jeste da se uvijek treba 
boriti za prave vrijednosti, a da je obrazovanje naše 
'oružje'.“

Amra je stipendistkinja s ubjedljivo najviše 
volonterskih koje je ostvarila volontirajući u 
administraciji Fondacije, gdje je imala priliku steći 
različite vještine koje su joj koristile u njenim 
poslovnim angažmanima, a tokom volonterskih 
sastanaka i radionica je upoznala mnoge ljude, od 
kojih neke smatra pravim i iskrenim prijateljima. 

S obzirom na to da se bliži kraj njenog školovanja, a 
time i kraj stipendiranja, Amru obuzimaju emocije. 

„Fondaciju Hastor smatram svojom drugom 
porodicom, a u meni će uvijek imati prijatelja i 
podršku. Njen rad, koji biva prepoznat u našoj 
javnosti, je za svaku pohvalu, a njeni stipendisti 
su nada našeg društva. Fondacija pokazuje da 
obrazovanje nije privilegija već pravo i odgovornost 
svih nas.“

Ova vrijedna i ambiciozna djevojka ističe se svojim 
iznimnim trudom i zalaganjem u administrativnim 
poslovima, ali i svojom odgovornošću i predanošću 
volonterskim aktivnostima. Od aktivnosti kojima 
se posvećuje u svoje slobodno vrijeme, Amra ističe 
ljubav prema čitanju, planinarenju i putovanjima 
i željna je upoznavanja različitih dijelova naše 
domovine te je veliki zaljubljenik u prirodu i 
fotografiju. 

Maida Husnić

STIPENDISTA MJESECA



1. APRIL SVJETSKI DAN ŠALE

PODSJEĆANJE NA ZNAČAJNE DATUME

Kako bismo obogatili sadržaj našeg newslettera, odlučili smo 
da uvedemo novu rubriku „Podsjećanje na značajne 
datume“ u kojoj donosimo informacije o značajnim 
datumima koji se obilježavaju tokom godine. 

Iako se u različitim zemljama svijeta obilježava 
na različite načine, suština je jednaka: svakog 
prvog aprila bismo trebali biti spremni na pokoju 
prvoaprilsku šalu! 

Svjetski dan šale se „obilježava“ gotovo svugdje u 
svijetu, ali do danas nije utvrđeno ko je krivac za 
njegovo postojanje, ni odakle potječe .

Prema nekim navodima, ,,Dan svih luda” postojao 
je još krajem srednjovjekovneg perioda u Evropi, 
a dok Englezi vjeruju da je rezultat istočnjačke

tradicije, Finci 
i Švicarci ga 
povezuju s 
proljetnim 
podučavanjem 
djece. 

Istovremeno, neka istraživanja ga povezuju sa 
starim Rimom, a dokazi o njegovom postojanju 
pronađeni su i u 16. vijeku u Francuskoj. Tada se 
onima koji su nasjeli na podvalu govorilo se kako 
su ,,dobili aprilsku ribu”.+

2. APRIL SVJETSKI DAN SVJESNOSTI O AUTIZMU 
Glavna skupština UN-a odabrala je drugi april za 
obilježavanje Svjetskog dana svjesnosti o autizmu, 
čime želi skrenuti pažnju javnosti širom svijeta 
na sve veći problem ovog složenog poremećaja 
koji se kod pojedinaca najčešće razvije u prve tri 
godine života i uglavnom traje do kraja života. 

Iako često slušamo o ovom poremećaju, postoji 
veliki broj ljudi koji još uvijek nije svjestan niti 
ima predstavu šta je autizam i poremećaji iz 
autističnog spektra te kako se to odražava na 
pojedinca i zajednicu. Vrlo često se koristi samo 
termin „autizam“, jer je mnogo kraći od termina 
„poremećaji iz autističnog spektra“ (PAS, eng.

autistic spectrum disorder, ASD), ili „stanja iz 
autističnog spektra“ 
(eng. autistic 
spectrum 
conditions).

7. APRIL SVJETSKI DAN ZDRAVLJA 

Svjetski dan zdravlja se obilježava 7. aprila svake 
godine pod sponzorstvom Svjetske zdravstvene 
organizacije (WHO). 

Prva Svjetska zdravstvena skuština koju je 
organizirala Svjetska zdravstvena organizacija 
održana je 1948. godine. Odlukom skupštine, 7. 
april je odabran za Svjetski dan zdravlja i počeo se 
obilježavati od 1950. godine. 

Ovaj dan se obilježava kako bi se izgradila svijest 
o određenoj temi koja je vezana za zdravlje, čime 
bi se skrenula pažnja na prioritetna područja 

koja su briga Svjetske zdravstvene organizacije. 
Aktivnosti vezane za tu 
određenu temu, 
kao i sredstva
 potrebna za njih, 
ne smiju se 
odnositi samo 
na 7. april, nego
bi se o njima 
trebalo voditi 
računa tokom 
cijele godine. 

11. APRIL SVJETSKI DAN 
                 PARKINSONOVE BOLESTI  
Svjetski dan Parkinsonove bolesti se od 1997. 
godine obilježava 11. aprila, na rođendan 
engleskog liječnika, Sir Jamesa Parkinsona, koji 
je prvi opisao tu bolest. Svrha obilježavanja ovog 
dana je podizanje svijesti i znanja o uzrocima, 
simptomima i mogućnostima liječenja ovog 
važnog zdravstvenog problema. 

Parkinsonova bolest je hronični progresivni 
neurodegenerativni poremećaj središnjeg 

živčanog sistema, pri
kojemu dolazi 
do odumiranja 
ćelija koje izlučuju 
dopamin. Bolest 
značajno smanjuje 
kvalitetu života 
oboljele osobe i 
utječe na obitelj i 
čitavu zajednicu.

22. APRIL SVJETSKI DAN PLANETE ZEMLJE 
Dan planete Zemlje se obilježava 22. aprila svake 
godine u više od 150 zemalja širom svijeta. 

Na konferenciji UNESCO-a 1969. godine, 
John McConnell prvi put je predstavio ideju 
obilježavanja Dana planete Zemlje i iste godine je 
dizajnirana zastava Zemlje, a sam naziv Earth day 
prvi put je upotrijebio gradonačelnik San Francisca 
Joseph Alioto 21. marta 1969. godine u proglasu 
kojim je odlučeno da se u gradu i na području San 
Francisca proslavi kao Dan planete Zemlje. 

Ovaj dan se službeno obilježava od 1992. godine 
kada je tokom konferencije UN-a o okolišu i 

razvoju u Rio de Janeiru usklađen dalekosežni 
program za promicanje održivog razvoja. 
Na prijedlog bolivijske 
vlade 2009. godine 
Opća skupština 
Ujedinjenih 
naroda 22. april 
je proglasila 
Svjetskim 
danom 
Zemlje. 

april



OBJEKTIV

: Fotografije stipendiste Vedada Huseinbašića

23. APRIL SVJETSKI DAN KNJIGE I 
                  AUTORSKIH PRAVA 

Svjetski dan knjige (i autorskih prava) obilježava 
se svake godine kao simboličan datum u svjetskoj 
književnosti, jer su tog dana 1616. godine umrli 
Miguel de Cervantes i William Shakespeare. 

UN-ova organizacija za obrazovanje, nauku i 
kulturu UNESCO obilježava Svjetski dan knjige 
i autorskih prava uz pomoć brojnih izdavača, 
knjižara, učitelja i stručnjaka za komunikacije. 
UNESCO želi sve ljude potaknuti na čitanje te 
promicati izdavaštvo i zaštitu intelektualnog 
vlasništva putem zaštite autorskih prava. Odluka 
o obilježavanju Svjetskog dana knjige i autorskih 
prava donesena je na Općoj konferenciji UNESCO-a 
održanoj u Parizu 1995. godine. 

Tim povodom se u našoj državi svake godine 
održavaju sajmovi knjiga, od kojih se posebno 
izdvaja Međunarodni sajam knjiga koji se održava 
u Sarajevu i traje nekoliko dana. 

29. APRIL  MEDUNARODNI DAN IGRE 

Svjetski dan igre se obilježava kao datum rođenja 
Jeana Georgesa Noverra, začetnika moderne igre. 
Svjetska plesna alijansa u okviru Međunarodnog 
pozorišnog instituta pri UNESCO-u pokrenula je 
1982. godine proslavljanje Svjetskog dana igre. 
Ideja i cilj ovog međunarodnog dana jeste da 
svojevrsno planetarno proslavi ove umjetničke 
discipline, kao univerzalni jezik koji prevazilazi 
sve političke, kulturne i etničke granice, pružajući 
mogućnost ujedinjavanja ljudi oko zajedničkog i 
neponovljivog iskustva – igre. Svake godine, po 
jedan slavni koreograf ili igrač upućuje poslanicu 
koja kruži svijetom i poruka se prevodi na sve 
jezike svijeta. 

Maida Husnić 

PODSJEĆANJE NA ZNAČAJNE DATUME



Anela Medar, Stolac
Studij zdravstvena njega, Mostar

Prilikom jednog volonterskog druženja, moje 
mentorice su došle na ideju da posjetimo 
neku stariju osobu i kupimo joj namirnice te 
na taj način učinimo dobro djelo, a ujedno i 
razveselimo tu osobu, koja ionako nema nikoga 
i živi sama. Uputili smo se na kraj grada do nene 
Sabire. Ukratko smo se predstavili, kazavši da 
smo stipendisti Fondacije Hastor, te da svakog 
mjeseca volontiramo određeni broj sati, a da 
smo u sklopu ovog volonterskog sastanka željeli 
nekoga posjetiti. 

Nena Sabira nas je srdačno primila u svoj topli 
dom. Rekla nam je da se nismo trebali zamarati 
kupovinom namirnica i da ona, hvala Bogu, ima 
dosta od svoje penzije. Počastila nas je sokom 
i keksićima te započela priču o svom teškom 
životu i tužnoj sudbini. Djece nije imala, a muža je 
izgubila prije nekoliko godina i od tada, kako kaže, 
smiraj nalazi u molitvi. Kuća joj je u lošem stanju, 
nije dobijala nikakav vid donacije, a sve popravke 
na kući plaća sama, tako što odvaja od penzije. 
Unatoč svemu tome, nena Sabira je vesela osoba 
kojoj jedino nedostaje razgovora. Naša posjeta ju 
je jako obradovala te nam je kazala da je možemo 
ponovno posjetiti kad poželimo. 

Ponudili smo joj pomoć u kućanskim poslovima, 
ali nam se zahvalila i kazala kako sve to može 
sama, a ujedno joj je to i zanimacija, uz televizor. 
Na rastanku nam je uputila savjet zlata vrijedan: 
Kakva god da je naša sudbina, uvijek treba da 
ostanemo dobri i pošteni ljudi, jer se to kad-tad 
isplati. 

PRIČE S VOLONTERSKIH DRUŽENJA

Na osnovu baze podataka utvrđeno je da 
su stipendisti i volonteri Fondacije Hastor 
u proteklom mjesecu zabilježili 20695 
volonterskih sati. Kao i do sada, najveći broj 
volonterskih sati ostvaren je na volonterskim 
sastancima naših stipendista – studenata, 
srednjoškolaca i osnovaca na 276 volonterskih 
radionica u 60 općina širom Bosne i 
Hercegovine. Ovoj velikoj brojci doprinosi 
i volonterski angažman naših studenata 
koji volontiraju u administraciji i redakciji 
Fondacije Hastor, kao i angažman stipendista 
koji rade na razvoju i održavanju aplikacije 
Fondacije Hastor i naše web-stranice.

Obavezna tema o kojoj su naši stipendisti 
diskutovali na svojim volonterskim druženjima 
proteklog mjeseca je Važnost znanja stranih 
jezika.

BROJAČ VOLONTERSKIH SATI

volonterskih
radionica

volonterska
sata

opcine

20 695

276 

60

Neke od najzanimljivijih tema:

Poštivanje starijih lica i trudnica
Kako se literatura odražava na čovjekov intelekt?
Dan Planete Zemlje
Moj pogled na budućnost
Najljepše rijeke u BiH
Poznavanje osnovnih saobraćajnih znakova u cilju zaštite i 
smanjenja nezgoda
Evolucija čovjeka
Nenasilno djelovanje - prevencija nasilja u školi
Pravo na različitosti – poštovanje razlika među ljudima
Genetski modificirani proizvodi - znamo li šta jedemo?

Općine u kojima su u proteklom mjesecu 
održane volonterske radionice:

BROJAČ VOLONTERSKIH SATI

Blagaj

Lejla Đonlagić
Nirvana Žiško
Zehra Šarić
Ana Milijević

Džulisa Otuzbir
Razim Medinić
Amila Porča
Amina Vatreš
Maida Husnić

Bulevar Meše Selimovića 16, Sarajevo

